
Us de Buebezyt

Dort hinde im Dorf, wo's gege s alti Schützehüsli ue gange
isch, sy e baar Buurehüüser gschtande, chrüz und quer sy si
zwüsche zwöi Bördere yedruckt gsi, bi eim isch s Dach fascht
bis uf e Bode abe cho, e Zeiche, dass da früehner emol e
Strauhuus gsi isch. Die paar Hiiüser sy ganz molerisch gsi,
me hett vo usse scho gseh, dass es dinne eifac.h aber sicher
gmüetlich uusgseh duet. Y eim vo dene Hüsere bin ich
ufgwachse. Links und rächts näbe mym Elterehuus sy mini
Kamerade, de Hänsi und de Toni, dehei gsi. Mir drey sy
immer binenander gsi.

Em Hänsi sy Vatter isch Sigrist gsi i de Chille und hett
immer miiesse go lüüte, am Morge am sächsi, am ölfi und
z'obe am siebni. Das hett er guet chönne mache säbi Zyt,
denn er hett imene chlyne Buudeli gschaffet, wo grad näbe
de Chille - oder ämmel itt eso chaibe wyt devo ewägg - gsi
isch, wo Rohrmöbel, Chörb und allerlei Gflächtnigs gmacht
worde isch. Sini Arbetszyt isch so yteilt gsi - oder besser
gsait, hett em Hänsi sy Vatter aifach eso yteilt, dass es ihm
immer grad glänggt hett, d'Glogge go z'lüüte, wenn er äntwä-
der uff d'Arbed gange oder vo der Arbed wieder hei cho isch.
Me mue aber itt glaube, em Hänsi sy Vatter syg umme wäge
dem bequeme Wäg und wägem Lüüte Sigrischt i de Chille gsi.
Nai, er isch e brave fromme Maa gsi, hett sini Grundsätz gha
und drum hei mir Buebe immer respäktvoll vom Hänsi sym
Vatter gredt. S feynscht isch amme gsi - hauptsächlich i de
Schuelferie - wemmer während de Znünizyt bim Hänsi gsi
sy Denn hei mer amme eso lang gluschtig gluegt, wie de
Vatter a sinere Wurst Reedli für Reedli abgschnitte het, dezue
e Schybe Zibele gschniflet, alles ufenander ue bige hett und
das deim mit Gnuss gässe hett. Eus isch s Wasser im Muul
zämmegloffe, bis de lieb Vatter amme Verbarme gha hett mit
eus und ys au e Stückli geh hett. Do heimer gjuchzet.

Em Toni sy Vatter hett a de Bahn gschaffet. De hett me
amme itt eso vill gseh wie em Hänsi sine. Mängisch hett er
au müesse am Dag schloofe, will er z'nacht hett müesse a d
Bahn go schaffe. Denn isch amme em Toni sy Muetter cho

und hett eus Clünder ewäg g'jagt, begryflich - aber dozmool
Isch eso öppis bi eus itt immer eso ohni wyteres ye gange! Vo

mym Vatter sött i dank au no e chly öppis säge. Die säb Zyt
isch e grossi Krysezyt gsi und me hett itt eifach chönne
wähle, wo me wett go schaffe. Me hett dort müesse sy Maa
schtelle, wo eine bruucht worde isch. I de Bezirkshauptstadt
isch es no möglich gsi, als Arbeiter oder Agschtellte undere
z'cho. So hett denn au my Vatter dort e Schtell agnoh, aber itt
öppe eini wo n'em passt hett, eebe umme eini, wo grad frey
gsi isch, y de Fabrik. Derby isch er eigetli e kaufmännische
Agschtellte gsi, aber will niene öppis Rächts für eso eine
umme gsi isch, isch er halt i d' Fabrik gange, er hett jo
schliesslich sini Frau und sini vier Chinder itt chönne
verhungere loh.

